
出郡傳舍哭范僕射

作者：任昉

↑ 《昭明文選�卷二十三》

平生禮數絕，式瞻在國楨。

一朝萬化盡，猶我故人情。

待時屬興運，王佐俟民英。

結懽三十載，生死一交情。

攜手遁衰孽，接景事休明。

運阻衡言革，時泰玉階平。

濬沖得茂彥，夫子值狂生。

伊人有涇渭，非余揚濁清。

將乖不忍別，欲以遣離情。

不忍一辰意，千齡萬恨生。

已矣平生事，詠歌盈篋笥。

兼復相嘲謔，常與虛舟值。

何時見范侯，還敘平生意；

與子別幾辰，經塗不盈旬。

弗睹朱顏改，徒想平生人。

寧知安歌日，非君撤瑟晨。

已矣余何歎，輟舂哀國均。

此作品在全世界都属于公有领域，因为作者逝世已经超过100年，且作品于1931年1月1日

之前出版。

